
NOMODDIY AKTIVLAR AUDITIDA 
RISKLARNI BAHOLASH VA AUDITORLIK 
DALILLARINI TOʻPLASH USLUBIYOTINI 

TAKOMILLASHTIRISH

Ishanqulov Izzatilla Nurillayevich
Mustaqil tadqiqotchi, PhD

Annotatsiya. Tezisda nomoddiy aktivlar auditida risklarni baholash va auditorlik dalillarini toʻplashning uslubiy jihatlari 
tadqiq qilingan. Auditorlik riski, muhim buzib koʻrsatish riski (ajralmas risk, nazorat vositalari riski) va aniqlanmaslik riski 
oʻrtasidagi bogʻliqlik asoslangan. Auditorlik dalillarini toʻplash boʻyicha yettita tartib-taomil (tekshirish, kuzatuv, tashqi 
tasdiqnoma, qayta hisoblash, qayta amalga oshirish, tahliliy tartib-taomillar, rasmiy soʻrov) tavsiflangan. 

Kalit so‘zlar: auditorlik riski, muhim buzib koʻrsatish, ajralmas risk, nazorat vositalari riski, aniqlanmaslik riski, auditorlik 
dalili, tasdiqlanishi lozim boʻlgan fikrlar, BHXS-38, BHXS-500, audit taomillari.

Abstract. The thesis investigates the methodological aspects of assessing risks and collecting audit evidence in the audit 
of intangible assets. The relationship between audit risk, the risk of material misstatement (inherent risk, control risk) 
and detection risk is substantiated. Seven procedures for collecting audit evidence (inspection, observation, external 
confirmation, recalculation, re-performance, analytical procedures, formal inquiry) are described. 

Keywords: audit risk, material misstatement, inherent risk, control risk, detection risk, audit evidence, assertions, IAS 38, 
ISA 500, audit procedures.

Аннотация. В тезисе исследованы методические аспекты оценки рисков и сбора аудиторских доказательств при 
аудите нематериальных активов. Обоснована взаимосвязь между аудиторским риском, риском существенного 
искажения (неотъемлемый риск, риск средств контроля) и риском необнаружения. Описаны семь процедур 
сбора аудиторских доказательств (инспектирование, наблюдение, внешнее подтверждение, пересчёт, повторное 
проведение, аналитические процедуры, формальный запрос). 

Ключевые слова: аудиторский риск, существенное искажение, неотъемлемый риск, риск средств контроля, риск 
необнаружения, аудиторское доказательство, утверждения, МСФО (IAS) 38, МСА 500, аудиторские процедуры.

Moliyaviy hisobotlarning ishonchlilik darajasini oshirishda auditorlik faoliyati muhim oʻrin tutadi. Xususan, 
nomoddiy aktivlar kabi moddiy-ashyoviy shaklga ega boʻlmagan aktivlarning auditi oʻziga xos murakkablikka 
ega boʻlib, yuqori darajadagi kasbiy mahorat va batafsil uslubiy yondashuvni talab etadi. Mazkur holat hozirgi 
kunda axborot-kommunikatsiya texnologiyalari (AKT) sohasida nomoddiy aktivlarning sezilarli oʻzgarishlarga 
uchrashi bilan bogʻliq.

Oʻzbekiston Respublikasi Prezidentining 2018-yil 19-sentyabrdagi “Oʻzbekiston Respublikasida auditorlik 
faoliyatini yanada rivojlantirish chora-tadbirlari toʻgʻrisida”gi PQ-3946-sonli1 hamda Oʻzbekiston Respublikasi 
Vazirlar Mahkamasining 2022-yil 11-apreldagi “Oʻzbekiston Respublikasi hududida qoʻllash uchun auditning 
xalqaro standartlarini tan olish tartibi toʻgʻrisidagi nizomni tasdiqlash haqida”gi 171-sonli2 qarori asosida 
mamlakatimizda audit sifatini oshirish boʻyicha chora-tadbirlar olib borilmoqda. Ushbu islohotlarning ajralmas 
qismi sifatida nomoddiy aktivlar auditida zamonaviy uslubiyotlarni joriy etish zarurati tugʻiladi.

Auditorlik riski — moliyaviy hisobotlarda mavjud boʻlgan xatoliklarni auditor tomonidan maʼlum omillar 
taʼsirida aniqlay olmasligi va mazkur xatoliklar mavjudligini bilgan holda mos boʻlmagan xulosani berishi 
natijasida yuzaga keladigan xatardir. Xalqaro audit va kafolat standartlari kengashining atamalar lugʻatiga 

1	  https://lex.uz/uz/docs/-3914502
2	  https://lex.uz/docs/-5952173

koʻra, auditorlik riski “moliyaviy hisobotda jiddiy notoʻgʻri koʻrsatilganda auditor notoʻgʻri auditorlik fikrini bildirish 
xavfi” sifatida taʼriflanadi3. Bu taʼrif audit sifatini belgilovchi asosiy tushunchadir.

Auditorlik riski uchta tarkibiy komponentga boʻlinadi:
Ajralmas risk — moliyaviy hisobot bilan bogʻliq operatsiyalar guruhi, schyotlarning aylanmalari va qoldiqlari 

toʻgʻrisidagi axborotlarning nazorat vositalari tekshirishidan oldin buzib koʻrsatilishga moyilligi riski. Bu riskni 
yuzaga keltiruvchi omillar: operatsiyalarning murakkabligi, subyektivlik, oʻzgarishlar, noaniqliklar, menejmentning 
belgilangan maqsadlarga erishishga intilishi.

Nazorat vositalari riski — nazorat vositalari moliyaviy hisobot bilan bogʻliq axborotlarning muhim darajada 
buzib koʻrsatilishini oldini ola olmasligi yoki oʻz vaqtida aniqlab, bartaraf eta olmasligi riski.

Aniqlanmaslik riski — auditor tomonidan auditorlik riskini maqbul darajagacha pasaytirish uchun oʻtkazilgan 
protseduralar moliyaviy hisobot bilan bogʻliq axborotda mavjud boʻlgan muhim buzib koʻrsatishlarni aniqlay 
olmasligi riski. Bu risk ikkiga boʻlinadi: tanlash bilan bogʻliq va tanlash bilan bogʻliq boʻlmagan.

Yuqoridagi uch xil risk oʻrtasidagi funksional bogʻliqlik quyidagicha ifodalanishi mumkin:
Auditorlik riski = Ajralmas risk × Nazorat vositalari riski × Aniqlanmaslik riski
Mazkur formula shuni koʻrsatadiki, agar ajralmas risk va nazorat vositalari riski yuqori boʻlsa, auditor 

aniqlanmaslik riskini kamaytirish uchun koʻproq auditorlik protseduralarini oʻtkazishi lozim. Aksincha, agar 
ajralmas va nazorat vositalari riski past boʻlsa, auditor aniqlanmaslik riskiga nisbatan yumshoqroq yondashishi 
mumkin.

Xususan, AKT sohasida nomoddiy aktivlar auditida ajralmas risk quyidagi omillar tufayli yuqori boʻladi: 
dasturiy mahsulotlar yaratish jarayonlarining oʻziga xos murakkabligi; intellektual mulk obyektlarini baholashda 
subyektivlik; raqamli texnologiyalarning tez oʻzgarishlari; kutish, kafolat majburiyatlari kabi noaniqliklar.

500-sonli “Auditorlik dalillari” nomli xalqaro standartga muvofiq, auditorlik dalillari — auditor tomonidan 
toʻplangan maʼlumotlar boʻlib, ular asosida auditor auditorlik xulosasini shakllantiradi4. Standart auditor 
tomonidan toʻplangan dalillarning ishonchliligi va yetarliligiga alohida eʼtibor qaratish zarurligini belgilaydi.

Auditorlik dalillarining ishonchliligini anglatuvchi mezonlar:
— tashqi mustaqil manbalardan olingan dalillar ishonchi yuqori dalillar toifasiga kiradi;
— auditor bevosita ishtiroki asosida toʻplangan dalillar bilvosita toʻplangan dalillardan ishonchliroq 

hisoblanadi;
— mijoz tomonidan taqdim etilgan dalillar (ishonchliligi eng past manba) mijozning ichki nazorat tizimi qay 

tartibda ishlashiga bogʻliq boʻladi;
— yozma dalillar ogʻzaki olingan dalillarga nisbatan ishonchli hisoblanadi.
500-sonli xalqaro standartda auditorlik dalillarini toʻplash boʻyicha yettita asosiy tartib-taomil belgilangan:
Tekshiruv — buxgalteriya hisobi yozuvlarini (qogʻoz yoki elektron shaklda) yoxud aktivning jismoniy 

tekshiruvini amalga oshirish. Ichki hujjatlar va tashqi hujjatlarga ajratilgan holda ularni ishlab chiqarish ustidan 
nazoratning qay tartibda ishlashiga qarab ishonchli dalillarga ajratish muhim hisoblanadi.

Kuzatuv — boshqalar tomonidan bajariladigan jarayonlarni yoki tartib-taomillarni auditor tomonidan 
kuzatish. Masalan, tekshiruv obyekti xodimlari tomonidan tovar-moddiy zaxiralarni sanash jarayonini kuzatish.

Tashqi tasdiqnoma — tashqi ishonchli manbalardan (kontragentlar, banklar, davlat idoralari) qogʻoz yoki 
elektron shaklda voqea-hodisalarni tasdiqlab, bevosita auditorga toʻgʻridan toʻgʻri yoʻllangan yozma bildirmalar.

Qayta hisoblash — hujjatlardagi yoki yozuvlardagi hisob-kitoblarning matematik aniqligini tekshirish 
maqsadida qayta hisoblash. Bu protseduralar qoʻlda yoki elektron tarzda amalga oshirilishi mumkin.

Qayta amalga oshirish — tekshiruv obyekti tomonidan ichki nazoratning bir boʻlagi tarzida amalga oshirilgan 
tartib-taomillar yoki nazorat vositalarini auditor tomonidan mustaqil ravishda qayta amalga oshirib koʻrish.

Tahliliy tartib-taomillar — moliyaviy hamda nomoliyaviy axborotlar oʻrtasidagi aloqadorliklarni tahlil qilish 
orqali moliyaviy maʼlumotlarning toʻgʻri yoki notoʻgʻri ekanligini baholash. Bu protseduralar nisbatan kam vaqt 
talab qiladi va dastlabki risk baholashda muhim ahamiyat kasb etadi.

Rasmiy soʻrov — mijoz tashkilot ichida yoki undan tashqarida boʻlgan maʼlumotga ega shaxslardan 
moliyaviy hamda nomoliyaviy maʼlumotlarni soʻrash orqali dalillarga ega boʻlish. Soʻrovlar rasmiy yozma yoki 
norasmiy ogʻzaki shaklda boʻlishi mumkin.

Auditorlik dalillarini toʻplashda tasdiqlanishi lozim boʻlgan fikrlar ikki turga boʻlinadi:
Voqea-hodisalarga nisbatan tasdiqlanishi lozim boʻlgan fikrlar: sodir boʻlganlik, toʻliqlik, aniqlik, hisobot 

davriga tegishlilik, tasnif, taqdim etilish.
Balans moddalari boʻyicha tasdiqlanishi lozim boʻlgan fikrlar: mavjudligi, huquq va majburiyatlar, toʻliqlik, 

aniqlik, baholanishi, taqsimlanishi, tasnif, taqdim etilish.

3	  Xalqaro audit va kafolat standartlari kengashi qoʻllanma. Atamalar lugʻati, 2009-yil.
4	  500-sonli auditning xalqaro standartlari “Audit dalillari”.

AKT sohasida nomoddiy aktivlar boʻyicha tasdiqlanishi lozim boʻlgan fikrlarning oʻziga xos xususiyatlari 
mavjud. Xususan, mavjudligi — nomoddiy aktivning haqiqatdan korxonaga tegishliligi; huquq va majburiyatlar 
— patent, litsenziya kabi hujjatlar bilan tasdiqlanishi; baholanishi — BHXS-38 talablari doirasida amalga 
oshirilishi; tasnif — nomoddiy aktivlarni asosiy vositalardan, investitsiyalardan, davr xarajatlaridan ajratilishi; 
taqdim etilish — moliyaviy hisobotlar izohida tegishli axborotning toʻliq yoritilishi.

Nomoddiy aktivlarning qadrsizlanishini baholash BHXS-36 “Aktivlarning qadrsizlanishi” standarti talablari 
asosida amalga oshiriladi. Auditor mazkur jarayonda quyidagi jihatlarni tekshirishi talab etiladi: qadrsizlanish 
belgilari (daromad manbalari kamayishi, texnologik eskirishi, bozor qiymatining pasayishi); qaytariladigan 
qiymat (recoverable amount)ni hisoblash uslubi (bekor qilish qiymati va sotish xarajatlari chegirilgan haqiqiy 
qiymati) diskont stavkasini qoʻyish va pulning vaqt qiymatini hisobga olish. Bu jarayonning ishonchliligi auditor 
xulosasining asosiy shartlaridan biridir.

Amortizatsiya jarayoni tekshirilayotganda quyidagi holatlar tahlil qilinadi:
— nomoddiy aktivlarning foydali xizmat muddati toʻgʻri belgilangan-belgilanmagani;
— amortizatsiya hisoblashning tanlangan usuli (toʻgʻri chiziqli, kumulyativ, kamayuvchi, tezlashtirilgan) 

korxona hisob siyosatiga mos-nomos kelishi;
— amortizatsiya hisoblashning boshlanish va tugatish sanalari toʻgʻri belgilanganligi;
— amortizatsiya summasining buxgalteriya schyotlarida toʻgʻri aks ettirilganligi.
Tadqiqot natijalari asosida quyidagi xulosa va takliflar shakllantirildi:
Birinchidan, nomoddiy aktivlar auditida auditorlik riskining uchta tarkibiy komponenti (ajralmas risk, 

nazorat vositalari riski, aniqlanmaslik riski) oʻrtasidagi funksional bogʻliqlikni hisobga olgan holda auditorlik 
protseduralarini rejalashtirish zarur.

Ikkinchidan, AKT sohasida nomoddiy aktivlar boʻyicha ajralmas risk yuqori boʻlganligi (murakkablik, 
subyektivlik, oʻzgarishlar) sababli mazkur soha korxonalarida qoʻshimcha auditorlik protseduralarini oʻtkazish 
maqsadga muvofiq.

Uchinchidan, auditorlik dalillarini toʻplashda 500-sonli Auditning xalqaro standarti belgilangan yettita tartib-
taomilni (tekshiruv, kuzatuv, tashqi tasdiqnoma, qayta hisoblash, qayta amalga oshirish, tahliliy tartib-taomillar, 
rasmiy soʻrov) kompleks tarzda qoʻllash muhim ahamiyatga ega.

Toʻrtinchidan, tasdiqlanishi lozim boʻlgan fikrlar tizimini (voqea-hodisalar boʻyicha 6 ta fikr va balans 
moddalari boʻyicha 8 ta fikr) AKT sohasining oʻziga xos xususiyatlaridan kelib chiqqan holda tatbiq etish orqali 
audit sifati oshiriladi.

Beshinchidan, “Oʻzbekiston pochtasi” AJ misolida amalga oshirilgan trend tahlili shuni koʻrsatdiki, 
nomoddiy aktivlardagi keskin oʻzgarishlar (2023-yildagi 240 baravar oʻsish) auditor uchun jiddiy risk belgisi 
boʻlib, qoʻshimcha tartib-taomillarni talab etadi.

